
Direktor Uprave policije MUP-a Tuzlanskog kantona (TK) Dževad Korman i
ministar unutrašnjih poslova TK Nedžad Bristrić, posjetili su u
Univerzitetskom kliničkom centru (UKC) Tuzla policajca koji je sinoć ranjen u
Teočaku.
 

- Policajac Zekerijah Alić se nalazi van životne opasnosti, svjestan je,
razgovarali smo s njim - kaže Korman.
 
On je potvrdio da je Policijskoj stanici Teočak oko 21.45 sati prijavljeno je
nasilje u porodičnoj kući, koje je počinila osoba B. N., prenosi Faktor.
 
- Prilikom dolaska na mjesto događaja, policajci su prvo uspostavili kontakt s
pomenutom osobom, da bi on nakon izvjesnog vremena ušao u kuću, uzeo
oružje i otvorio vatru prema policajcima. Jedan od policajaca je napadačevu
kćerku, koja je izašla s njim ispred kuće, sklonio na sigurno mjesto, a drugi
policajac je uzvratio vatru i u pucnjavi je ranjen - ispričao je Korman.
 
Nakon toga pozvana je Jedinica za specijalnu podršku MUP-a TK, na koje je
počinitelj porodičnog nasilja također pucao.
 
- Prema prvim informacijama, napadač je pokušao izvršiti samoubistvo te je
lišen slobode i prevezen na UKC Tuzla. Prema našim podacima, protiv njega
je 2017. godine podnesen izvještaj za nasilje u porodici i izrečena mu je
kazna od jedne godine zatvora, uz uvjet od tri godine. Prošle godine imamo
prijavu od N. N. osobe da se događa nasilje u porodici, a po dolasku patrole
supruga je izjavila da se radi o njihovoj prepirci i da se ne osjeća ugroženom
- rekao je Korman.
 
On je dodao da pištolja kojim je pucao nema u policijskoj evidenciji.
 
- Istražitelji Sektora kriminalističke policije MUP-a TK po nalogu dežurnog
tužioca nastavljaju sa obavljanjem uviđaja i poduzimaju istražne radnje u
Teočaku, gdje je sinoć upotrebom pištolja ranjen policijski službenik PS
Teočak Z. A. (52) te je hicem iz pistolja, najvjerovatnije u pokušaju
samoubistva, osumnjiceni N. B. (43) sebi nanio povredu u predjelu glave. Na
mjestu događaja se prikupljaju svi potrebni materijalni dokazi, nakon čega će
Sektor krim-policije MUP-a TK ovom Tužilaštvu dostaviti izvještaj - kaže
Admir Arnautović, glasnogovornik Kantonalnog tužilaštva TK.
 
Po nalogu tužioca će, dodaje on, kada se steknu uslovi za to, biti obavljeni
pregledi ranjenog policajca i osumnjičene osobe te će biti urađena i potrebna
medicinska vještačenja.
 
- Izdata je i naredba za uzimanje krvi i urina od povrijeđenih osoba. Na
osnovu prikupljenih tragova i materijalnih dokaza sa mjesta događaja će biti
urađeno balističko i druga potrebna vještačenja. Policijski istražitelji
saslušavaju više osoba u svojstvu svjedoka i poduzimaju sve potrebne
istražne radnje kako bi se utvrdile okolnosti događaja - navodi Arnautović.
 
- Kćerka i dvoje maloljetne djece su zbrinuti uz pomoć Centra za socijalni rad
i prikupljaju se sve činjenice, kako bi utvrdilo šta se desilo - dodao je Korman.
 
Šef Odjela opće i abdominalne hirurgije na Klinici za hirurgiju UKC-a Tuzla
prof. dr. Zijah Rifatbegović kaže da je policajac primljen sinoć oko 23 sata.
 
- Nakon obrade pacijent je zbrinut u operacionoj sali, utvrđeno je da se radi o
povredi mekih tkiva u lijevoj polovini abomena, bez oštećenja vitalnih organa.
Nakon operativnog zahvata pacijent je smješten na Odjelu opće i
abdominalne hirurgije i njegovo stanje je stabilno - rekao je prof. dr.
Rifatbegović.
 
On je dodao da je drugi pacijent koji je dovezen iz Teočaka, smješten na
Jedinicu intenzivne njege i za sada je pod monitoringom i čini se sve da se
utvrdi u kojem će pravcu ići daljnje liječenje.
 
Ministar unutrašnjih poslova TK Nedžad Bristrić rekao je da niko ne može
predvidjeti šta se može desiti prilikom intervencije.
 
- Naši policijski službenici nisu toliko vrednovani na terenu, ali mi znamo da
rade veliki posao na i stalno rade na kontroli kriminaliteta i saobraćaja. Mislim
da bi se njihov rad trebao više vrednovati - zaključio je Bristrić.
 
(Faktor.ba/DEPO PORTAL/au)

